
Moksha Gita

ಮೋಕ್ಷಗೀತಾ

1ಸತ್ಯಶೋಧನಂ
Chapter I THE SEARCH FOR TRUTH

ಶಿಷ್ಯ ಉವಾಚ .

ಭಗವನ್ ಕರುಣಾಸಿಂಧೋ ನಮಾಮಿ ತ್ವಾಮಹಂ ಗುರೋ .

ತ್ವಮೇವಾರ್ಹಸಿ ಮೇ ದುಃಖಂ ಭೇತ್ತುಂ ಧ್ವಾಂತಂ ಯಥಾ ರವಿಃ .. 1..
ಸಂಸಾರಸಾಗರೇ ಘೋರೇ ಪತನಾನ್ನಷ್ಟಚೇತನಂ .

ತಾಪತ್ರಯೇಣ ನಿರ್ದಗ್ಧಂ ಸಂತ್ರಾಯಸ್ವ ಚ ಮಾಂ ಪ್ರಭೋ .

ಯಥಾ ಸಂತರಣೀಯೋಽಯಂ ಭವಾಬ್ಧಿಃ ಶಾಧಿ ಮಾಂ ತಥಾ .. 2..

ಗುರುರುವಾಚ .

ಮಾ ಭೈಷೀರ್ವತ್ಸ ತೇ ನಾಸ್ತಿ ತತ್ತ್ವತೋ ಮರಣಂ ಧ್ರುವಂ .

ಉಪಾಯಶ್ಚಾಸ್ತಿ ಸಂಸಾರಸಾಗರೋತ್ತರಣೇ ತಥಾ .. 3..

ಅಮೃತತ್ವಸ್ಯ ಸಂಪ್ರಾಪ್ತೌ ಪರಮಾನಂದಭೋಜನೇ .

ಅತಸ್ತ್ವಾಮುಪದೇಕ್ಷ್ಯಾಮಿ ಬ್ರಹ್ಮವಿದ್ಯಾಮಿಮಾಂ ಶೃಣು .. 4..
ಇತಿ ಪ್ರಥಮೋಽಧ್ಯಾಯಃ ಸಂಪೂರ್ಣಃ .

2ಬ್ರಹ್ಮಸ್ವರೂಪಂ
Chapter II The Nature of Brahman

ಗುರುರುವಾಚ .

ಅನಾದ್ಯಂತಾಯ ಶಾಂತಾಯ ಶುದ್ಧಾಯಾಽಽತ್ಮಪ್ರಕಾಶಿನೇ .

ಆದ್ಯಾಚಾರ್ಯಾಯ ನಿರ್ಧೂತಕಲ್ಮಷಾಯಾವಿಕಾರಿಣೇ .. 1..

ಅದೇಶಕಾಲಕಾಮಾಯ ಸಚ್ಚಿದಾನಂದರೂಪಿಣೇ .

ಅಖಂಡಶಾಶ್ವತಶ್ರೇಷ್ಠನಿರ್ಗುಣಬ್ರಹ್ಮಣೇ ನಮಃ .. 2..
ಪ್ರಾಣೇಂದ್ರಿಯಮನೋದೇಹಜಗತಾಮಾಶ್ರಯೋ ಹಿಯತ್ .

ವೇದಯೋನಿಸ್ತಥಾ ಸರ್ವವ್ಯಾಪಕಂ ಸರ್ವಹೃದ್ಗೃಹಂ .. 3..

ಅವರ್ಣರಸಗಂಧಂ ಚ ನಾಮರೂಪವಿವರ್ಜಿತಂ .

ಮೋಕ್ಷಗೀತಾ

ತತ್ತತ್ತ್ವಂ ಪರಮಂ ಕಿಂಚಿತ್ಸಾಧು ಶಶ್ವತ್ಪ್ರಕಾಶತೇ .. 4..

ಅನಶ್ವರಮಜಂ ಭೀತಿಕ್ಷಯಸಂಚಾರವರ್ಜಿತಂ .

ಅನಿರ್ವಾಚ್ಯಂ ಪರಂ ತತ್ತ್ವಮಪ್ರಮೇಯಂ ಚ ಕಿಂಚನ .

ಪುರಾಣಮದ್ವಿತೀಯಂಯತ್ತಜ್ಜಾಗಾರ್ಯೇವ ನಾಪರಂ .. 5..

ಯನ್ನ ಹಸ್ವಂ ನ ವಾ ದೀರ್ಘಂ ನಾಪೀಯತ್ತಾವದೇವ ನೋ .

ನ ಕೃಷ್ಣಂ ನಾಪಿ ವಾ ಶುಕ್ಲಂ ನ ಸ್ಥೂಲಂ ನಾಪಿ ವಾ ಕೃಶಂ .

ನ ಸಾಧು ವಾ ಚಾಸಾಧು ತದ್ಬ್ರಹ್ಮೇತಿ ವಿಬುಧ್ಯತಾಂ .. 6..

ಯನ್ನ ಸೂಕ್ಷ್ಮಂ ನ ವಾ ಸಾಂದ್ರಂ ಯಸ್ಯ ಜಾತಿರ್ನ ನಾಮ ವಾ .

ವಿದೇಹಮಮರಂಯಚ್ಚಾನವಾಙ್ಮನಸಗೋಚರಂ .

ಯಚ್ಚ ನೈತಿ ವಿಪರ್ಯಾಸಂ ತದ್ಬ್ರಹ್ಮೇತಿ ವಿಬುಧ್ಯತಾಂ .. 7..

ಸ್ಥೂಲಸೂಕ್ಷ್ಮಶರೀರಾಭ್ಯಾಂ ತಥಾ ಕಾರಣವಿಗ್ರಹಾತ್ .

ಭಿನ್ನಂ ಹ್ರಹ್ಮ ಸದಾ ಮುಕ್ತಂ ಗತಿಕರ್ಮವಿವರ್ಜಿತಂ .. 8..

ಅನಿರ್ವಾಚ್ಯಂ ಖಲು ಬ್ರಹ್ಮ ಯತೋ ನಿರ್ವಚನಂ ವಿದುಃ .
ನಿರಾಕರಣಮಸ್ಯೈವ ನಿಷೇಧಾಲಿರ್ನ ನೇತ್ಯತಃ .. 9..
ಸಮರ್ಥಂ ಕೇವಲಂ ತಸ್ಯ ಬ್ರಹ್ಮಣೋ ಹಿ ನಿರೂಪಣಂ .

ಶ್ರುತಿಶೀರ್ಷಮಿಮಂಮಾರ್ಗಂ ಹೇತೋರಸ್ಮಾತ್ಸಮಶ್ನುತೇ .. 10..

ಇತಿ ದ್ವಿತೀಯೋಽಧ್ಯಾಯಃ ಸಂಪೂರ್ಣಃ .

3ಮಾಯಾಸ್ವರೂಪಂ
Chapter III The Nature of Maya

ಗುರುರುವಾಚ .

ಮಾಯಾಂ ನಾಮೇಶ್ವರಸ್ಯಾಹುರುಪಾಧಿಂ ಬ್ರಹ್ಮಣಸ್ತು ಸಾ .

ಸ್ವಕೀಯೇನ ವಿಭರ್ತ್ಯದ್ಧಾ ಲೀಲಾಮಾಶ್ಚರ್ಯಕಾರಿಣೀ .. 1..

ಸೇಯಂ ಮಾಯಾಽಸತೀ ನೈವಯತೋ ನಃ ಪ್ರತಿಭಾಸತೇ .

ಸತೀಯಂ ನಾಪಿಯಜ್ಜ್ಞಾನೋದಯೇ ನಶ್ಯತಿ ಸತ್ವರಂ .. 2..

ಏವಂ ಮಾಯಾ ಹಿ ತಚ್ಛಬ್ದವಾಚ್ಯಾ ನೈವ ಪ್ರಕೀರ್ತ್ಯತೇ .

ಸೈಷಾಽನಿರ್ವಚನೀಯಂ ಹಿ ಭಾನಂ ಕಿಂಚನ ಕಥ್ಯತೇ .. 3..

ಸಾ ಮಾಯಾ ವರ್ಣನಾತೀತಾ ಸದಸದ್ಭ್ಯಾಂ ವಿಲಕ್ಷಣಾ .

ಅನಿರ್ವಾಚ್ಯೋಚ್ಯತೇ ನೂನಮನಾದಿರ್ಭಾವರೂಪಯೋಃ .. 4..
ಅನಾದಿರಪಿ ಸಾಂತೇಯಮೃಷೇರೇವಾತ್ಮವೇದಿನಃ .
ಶುದ್ಧಸತ್ತ್ವಸ್ವರೂಪಾಂ ತಾಂ ಮಾಯಾಮಾಹುರ್ಮನೀಷಿಣಃ .. 5..

ಮಾಯಾಂ ವಿಜಿತ್ಯಯೋ ಮರ್ತ್ಯ ಆತ್ಮಜ್ಞಾನಂ ತು ವಿಂದತೇ .

ಸ ಏವ ಪ್ರಭವೇತ್ತಸ್ಯಾ ಜ್ಞಾತುಮುತ್ಥಾನಸಂಲಯೌ .. 6..

ವಿಷಯಾ ಪಂಚ ಭೂತಾನಿ ತನ್ಮಾತ್ರಾಣ್ಯವಧಾರಯ .

ಉತ್ಪಾದೀನೀತಿ ಮಾಯಾಯಾ ವಿಕಾರಾ ವೇತಿ ತತ್ತ್ವತಃ .. 7..
ಧೂಮೇನ ಮನುಜೈಃ ಸತ್ತಾ ಯಥಾಗ್ನೇರನುಮೀಯತೇ .

ತಥಾ ಸತ್ತಾ ಚ ಮಾಯಾಯಾಸ್ತನ್ನಾನಾವ್ಯಕ್ತಿಭಿರ್ನನು .. 8..
ಮಾಯಾ ಮನೋಮಯೀ ಪ್ರೋಕ್ತಾ ಯಾ ಸೃಜತ್ಯಸಕೃದ್ಭ್ರಮಾನ್ .

ನಾನಾರೂಪಾಂಶ್ಚ ಸರ್ವತ್ರ ಸರ್ವಂ ವ್ಯಾಪ್ನೋತಿ ನಿಶ್ಚಿತಂ .. 9..

ಯದಾ ತೇ ನಿಹತಂ ಚಿತ್ತಂ ಸವಿಚಾರವಿವೇಚನೈಃ .
ತದಾಪ್ರಭೃತಿ ಮಾಯಾ ತ್ವಾಂ ಪೀಡಯತ್ಯೇವ ನೋ ದೃಢಂ .. 10..

ವಿಷಯಾನ್ ಭೋಕ್ತುಕಾಮಂ ತನ್ಮಾಯಾಬೀಜಂ ಸ್ಮೃತಂ ಮನಃ .
ಅತೋ ಮನೋ ನಿಹಂತವ್ಯಂ ತತ್ಪ್ರಣಾಶಾಯ ಸುವ್ರತಃ .
ಅಧಿಗತ್ಯ ಪರಾಂ ಶಾಂತಿಂ ಬ್ರಹ್ಮಜ್ಞಾನಂ ತದೈಷ್ಯಸಿ .. 11..

ಇತಿ ತೃತೀಯೋಽಧ್ಯಾಯಃ ಸಂಪೂರ್ಣಃ .

4ಅವಿದ್ಯಾಸ್ವರೂಪಂ
Chapter IV The Nature of Avidya

ಗುರುರುವಾಚ .

ಅವಿದ್ಯಾ ಮಲಿನಂ ಸತ್ತ್ವಂ ಜೀವಾತ್ಮೋಪಾಧಿರುಚ್ಯತೇ .

ತಸ್ಯ ಕಾರಣಮೂರ್ತಿಃ ಸಾ ಕೋಶಶ್ಚಾನಂದತುಂದಿಲಃ .. 1..
ಅವಿದ್ಯಾ ಸ್ಯಾದಸದ್ಬೋಧೋ ಯೇನ ಜೀವೋಽವಗಚ್ಛತಿ .

ಅಜ್ಞೋ ಬುದ್ಧಿಂ ತನುಂ ಶುದ್ಧಾಂ ಸುಖಯೋನಿಂ ಚ ಶಾಶ್ವತೀಂ .. 2..

ಸ್ವೇಚ್ಛಯಾ ಚಯಥಾ ರಾಜಾ ನಾಟಕೇ ಭಿಕ್ಷಭೂಮಿಕಾಂ .

ಆಧತ್ತೇ ಸಚ್ಚಿದಾನಂದಬ್ರಹ್ಮಾಯಂ ಜೀವಭೂಮಿಕಾಂ .

ಜಗನ್ನಾಟಕರಂಗೇಽಸ್ಮಿಂಸ್ತಥಾ ಲೀಲಾಕುತೂಹಲಾತ್ .. 3..

ಪಾಂಡುರಂ ಪುರುಷೋ ವಸ್ತು ಕಾಮಲಾಪೀಡಿತೋ ಯಥಾ .

ಪೀತಂ ಪಶ್ಯತ್ಯವಿದ್ಯಾತಸ್ತಥಾಽಽತ್ಮಾನಂ ಸ ವಿಗ್ರಹಂ .. 4..

ಆತ್ಮಬೋಧೋದ್ಗಮೇ ತಾತ ಸೈವಾಽವಿದ್ಯಾ ವಿನಶ್ಯತಿ .

ಅತೋಽವಿದ್ಯಾ ವಿನಾಶೋ ಹಿ ಬ್ರಹ್ಮಾಸ್ಪದಮುದೀರ್ಯತೇ .. 5..

ಯಥಾಽಽದರ್ಶೋ ಮಲೇನಾಂಧ್ಯಂ ಯಾತಿ ತದ್ವದವಿದ್ಯಯಾ .

ಬ್ರಹ್ಮಾಽಽವೃತಂ ತತೋ ಮರ್ತ್ಯಾ ವಿಮುಹ್ಯಂತಿ ಮುಹುಸ್ತಯಾ .. 6..

ಇಂದ್ರಿಯಾಣಿ ಮನೋಽಹಂತಾ ಬುದ್ಧಿರ್ವರ್ಷ್ಮೇತ್ಯಮೂನಿ ಚ .

ಕಾರ್ಯಾಣಿ ವಿದ್ಧ್ಯವಿದ್ಯಾಯಾಸ್ತತಸ್ತತ್ಕಾರಣಂ ಜಹಿ .

ಕಾರ್ಯಾಣಿ ಸ್ವಯಮೃಚ್ಛಂತಿ ಪ್ರಣಾಶಂ ಕಾರಣಾತ್ಯಯೇ .. 7..

ಇತಿ ಚತುರ್ಥೋಽಧ್ಯಾಯಃ ಸಂಪೂರ್ಣಃ .

5ವಿಶ್ವಸ್ವರೂಪಂ
Chapter V - The nature of the Universe

ಗುರುರುವಾಚ .

ನಾಮರೂಪಾತ್ಮಕಂ ಚೈತದ್ವಿಶ್ವಮಜ್ಞಾನಮೂಲಕಂ .

ವಿದ್ಧಿ ತದ್ವಿಲಯಂಯಾತಿ ಸ್ವಾತ್ಮಬೋಧಾರ್ಯಮೋದಯೇ .

ಆತ್ಮಭಿನ್ನಮಸದ್ವಿಶ್ವಂ ಮರೀಚಿಸ್ವಪ್ನಸನ್ನಿಭಂ .. 1..

ರಜ್ಜ್ವಾಮಧ್ಯಾಸ್ಯತೇ ಸರ್ಪಃ ಶುಕ್ತೌ ಚ ರಜತಂಯಥಾ .

ಸ್ಥಾಣೌ ಚೌರೋಽಭ್ರವೃಂದೇ ಪೂರ್ಮೃಗತೃಷ್ಣಾಸು ಚೋದಕಂ .

ಗಗನೇ ನೀಲಿಮಾ ಚೈವ ಬ್ರಹ್ಮಣ್ಯಾರೋಪ್ಯತೇ ಜಗತ್ .. 2..

ಜಲಮೇವಯಥಾ ಚೋರ್ಮಿಫೇನಬುದ್ಬುದರೂಪತಃ .
ವಿವರ್ತತೇ ಸುವರ್ಣಂ ಚ ಕರ್ಣಿಕಾವಲಯಾತ್ಮನಾ .. 3..

ಮೃದೇವಮತ್ರಕುಂಭಾದಿರೂಪತಸ್ತಂತವೋ ಯಥಾ .

ವಸ್ತ್ರೋತ್ತರೀಯಕೌಪೀನಕಂಚುಕಾದ್ಯಾತ್ಮನಾನಘ .

ತಥಾ ಬ್ರಹ್ಮೈಕಮೇವಾತ್ರ ವಿಶ್ವರೂಪಂ ಬಿಭರ್ತಿ ಹಿ .. 4..

ಭಾವಯಂತ್ಯರ್ಭಕಾ ದಾರುದ್ವಿಪಂ ಸತ್ಯಂ ಹಿಯೂಥಪಂ .

ಪ್ರೌಢಾಸ್ತು ತದಸತ್ಯತ್ವಂ ಜಾನತೇ ಬಾಲಿಶಾಸ್ತಥಾ .. 5..

ಅನಾತ್ಮಮಾತ್ರಮೀಕ್ಷಂತೇ ಕಿಂತು ಪಶ್ಯಂತಿ ಪಂಡಿತಾಃ .
ಕೇವಲಂ ಬ್ರಹ್ಮ ಸರ್ವತ್ರ ವಿವೇಕೋಽಸ್ಯಾಯಮಾದ್ದತಃ .. 6..
ತತ್ತ್ವಂ ಜಾನೀಹಿಯತ್ಕೃತ್ಸ್ನಂ ವಿಶ್ವಂ ಬ್ರಹ್ಮಣ್ಯವಸ್ಥಿತಂ .

ಮಾಯಯಾ ತದ್ಬಹಿರ್ಭಾತಿ ವಪುಸ್ತೇ ಮುಕುರೇ ಯಥಾ .. 7..

ಸ್ವಪ್ನದೃಷ್ಟಂ ಯಥಾ ವಸ್ತು ಪ್ರಬೋಧೇ ನೇಕ್ಷತೇ ನರಃ .
ಜೀವನ್ಮುಕ್ತಸ್ತಥಾ ವಿಶ್ವಂ ಬ್ರಹ್ಮಜ್ಞಾನೇ ಪ್ರತಿಷ್ಠಿತೇ .. 8..

ಇತಿ ಪಂಚಮೋಽಧ್ಯಾಯಃ ಸಂಪೂರ್ಣಃ .

6ಮನಸಃ ಸ್ವರೂಪಂ
Chapter VI The Nature of the Mind

ಗುರುರುವಾಚ .

ಸ್ರಷ್ಟುಂ ಸಂಹರ್ತುಮಪ್ಯೇತನ್ನಿಮೇಷೇಣಾಖಲಂ ಜಗತ್ .

ಮನಃ ಶಕ್ನೋತ್ಯತೋ ಹೀದಂ ವಿಚಾರೇಣ ಜಹಿ ದ್ರುತಂ .

ವಾಸನಾಹನನೇನೈವಂ ತಚ್ಚಾಂಚಲ್ಯಜಯೇನ ಚ .. 1..

ಮನೋ ಹಿ ವಾಸನಾಪುಂಜಂ ಬ್ರುವತೇ ತತ್ತ್ವವೇದಿನಃ .
ಜನಯಂತಿ ಚ ತಾ ಬಂಧಂ ವಾಸನಾಸ್ತದ್ವಧಸ್ತತಃ .. 2..
ವಿಮುಕ್ತಿಮಿಚ್ಛತಾವಶ್ಯಂ ಕಾರ್ಯಃ ಸರ್ವಾತ್ಮನಾ ಭುವಿ .

ವಾಸನಾಸು ವಿನಷ್ಟಾಸು ಪ್ರದೀಪ ಇವ ವಿಂದತೇ .

ಉಪಭುಕ್ತಾಖಿಲಸ್ನೇಹೋ ಮನಃ ಶಾಂತಿಮನುತ್ತಮಾಂ .. 3..

ಯಥಾಽಽತ್ಮನಃ ಕೃಮಿಃ ಕೋಶೇ ಬಧ್ಯತೇಽನ್ತಸ್ತಥಾ ನರಃ .
ಸಂಸಾರಾಖ್ಯಮಹಾಜಾಲೇ ಸಂಕಲ್ಪೈರ್ವಾಸನಾಗಣೈಃ .. 4..
ಚಂಚಲಂ ಮನ ಏವೇಹ ಬಲವಾನಾತ್ಮನೋ ರಿಪುಃ .
ಸೃಜತ್ಯಸಂಖ್ಯಸಂಕಲ್ಪವಾಸನಾಸ್ತತ್ಸ್ವವೃತ್ತಿಭಿಃ .
ಅತೋ ಬ್ರಹ್ಮವಿಚಾರೇಣ ಜಹಿ ತಾಸ್ತ್ವಂ ನಿರಂತರಂ .. 5..

ದ್ವೈತವೃತ್ತಿಷ್ವಲುಪ್ತಾಸು ಬ್ರಹ್ಮ ಭಾತಿ ನ ಚೇತಸಃ .
ಅತೋ ನಾಶಯ ತಾಃ ಸರ್ವಾ ಬ್ರಹ್ಮತೇಜೋಽಭಿವೃದ್ಧಯೇ .. 6..

ಸರ್ವೋಪದ್ರವಯೋನೇಶ್ಚಾಽಹಂಕೃತೇರಾಸ್ಪದಂ ಮನಃ .
ಅಹಂಕಾರವಿನಾಶೇ ತು ಮನೋನಾಶಃ ಪ್ರಸಿದ್ಧ್ಯತಿ .

ಮನೋನಾಶೇ ಹ್ಯಹಂಕಾರನಾಶಃ ಸಂಜಾಯತೇ ಧ್ರುವಂ .. 7..

ಮಮತಾ ತವತಾ ಚೇತಿ ಮನಃಸೃಷ್ಟಿರುಭೇ ಅಪಿ .

ವಿಚಾರೇಣ ಹತೇ ಚಿತ್ತೇ ನಶ್ಯಂತೀದೃಶಭಾವನಾಃ .
ನಿಬೋಧ ವತ್ಸ ಮನಸಃ ಪ್ರಣಾಶೋಮೋಕ್ಷ ಏವ ಹಿ .. 8..

ಸಂಕಲ್ಪನಾಶಮೇವಾಹುಃ ಸಾರ್ಥಂ ಚಿತ್ತಲಯಂ ಬುಧಾಃ .
ಅಪುನರ್ಭವಮುತ್ಸಾದಂ ಸಂಕಲ್ಪಾನಾಂ ಮನೀಷಿಣಃ .
ಅಕ್ಷರಂ ಭಾಸ್ವರಂ ಚಾಹುರವರ್ಣ್ಯಂ ಬ್ರಹ್ಮಣಃ ಪದಂ .. 9..

ವಿಶೋಧ್ಯತೇ ಯಥಾ ಹೇಮ ಪಾವಕೇನ ತಥಾ ಮನಃ .
ಧ್ಯಾನಾಗ್ನಿನಾ ಹಿ ನಿರ್ದಗ್ಧಂ ನಿರ್ಮಲಂ ತಾತ ಜಾಯತೇ .. 10..

ಇತಿ ಷಷ್ಟೋಽಧ್ಯಾಯಃ ಸಂಪೂರ್ಣಃ .

7ಸಾಧನಾಪ್ರಣಾಲಿಃ
Chapter VII The Process of Sadhana

ಗುರುರುವಾಚ .

ಆಚ್ಛಾದ್ಯತೇ ಯಥಾ ವಹ್ನಿರ್ಭಸ್ಮನಾ ಚ ಕೃಪಾಣಕಃ .
ಕೋಶೇನ ಚ ರವಿಮೇಧೈರ್ಗರ್ಭಶ್ಚೋಲ್ಬೇನ ಹೀರಕಃ .
ಮೃದಾ ತಲ್ಪಶ್ಛದೇನೈವಂ ಬ್ರಹ್ಮ ಮಾಂಸಾಸ್ಥಿಭಿರ್ವೃತಂ .. 1..

ಯದಾಪನೀಯತೇ ಭಸ್ಮ ತದಾಗ್ನಿಃ ಸಾಧು ದೃಶ್ಯತೇ .

ಯದಾಭ್ರಾಣಿ ನಿರಸ್ಯಂತೇ ತದಾಽಽದಿತ್ಯಃ ಪ್ರಕಾಶತೇ .. 2..

ಯದಾಪನೀಯತೇ ಕೋಶಃ ಕೃಪಾಣೋ ದೃಶ್ಯತೇ ತದಾ .

ಯದಾಸ್ತರಣಮುತ್ಸೃಷ್ಟಂ ತದಾ ತಲ್ಪೋ ನು ದೃಶ್ಯತೇ .. 3..

ತಥೈವಾಜ್ಞಾನಸಂವಾರೇ ನಿರಸ್ತೇ ಬ್ರಹ್ಮರೋಧಿನಿ .

ಬ್ರಹ್ಮಬೋಧೇನ ಸಂಭಾಸ್ವದ್ಬ್ರಹ್ಮಸಾಕ್ಷಾತ್ಕೃತಿರ್ಭವೇತ್ .. 4..

ದುಗ್ಧೇ ನ ನವನೀತಂ ತ್ವಂ ವ್ಯಾಪಕಂ ಪರಿಪಶ್ಯಸಿ .

ತದೇವ ಲಭಸೇ ಕಿಂತು ಮಥಿತೇ ಪಯಸಿ ಸ್ವಯಂ .. 5..

ತಥಾ ನ ಬ್ರಹ್ಮ ಶಕ್ನೋಷಿ ಸಂದ್ರಷ್ಟಂ ಚರ್ಮಚಕ್ಷುಷಾ .

ಧ್ಯಾನೇನ ದ್ರಕ್ಷ್ಯಸಿ ಬ್ರಹ್ಮ ಸರ್ವವ್ಯಾಪಿ ತ್ವಸಂಶಯಂ .. 6..

ಸ್ವೀಯಮಾಧೇಹಿ ಚಿತ್ತಂ ಚ ನಿರಸ್ತಾಖಿಲಕಲ್ಮಷಂ .

ಅವಸಾದಯ ಸಂಬಂಧಾನ್ಮನಸೋ ಬಾಹ್ಯವಸ್ತುಭಿಃ .. 7..
ಸಮೂಲಂ ಜಹಿ ಕಾಮಾಂಶ್ಚ ಸಂಕಲ್ಪಾಂಸ್ತ್ಯಜ ಸರ್ವಶಃ .
ವಿನಾಶಯಾಖಿಲಾಸ್ತೃಷ್ಣಾ ಬ್ರಹ್ಮಧ್ಯಾನೈಕಮಾನಸಃ .
ಅವರ್ಣ್ಯಪ್ರಭಮದ್ವೈತಂ ಬ್ರಹ್ಮಪೀಠಂ ತದೈಷ್ಯಸಿ .. 8..

ಅಪಿ ತತ್ತ್ವಮಸೀತ್ಯಸ್ಯ ಮಹಾವಾಕ್ಯಸ್ಯ ತತ್ತ್ವತಃ .
ಅರ್ಥ ಬುಧ್ಯಸ್ವ ಜಿಜ್ಞಾಸೋ ಸ ಸ್ಯಾನಿಃಶ್ರೇಯಸಾಯ ತೇ .. 9..

ಬ್ರಹ್ಮಾತ್ಮೈಕ್ಯಾನುಭೂತಿಶ್ಚ ಮಹಾವಾಕ್ಯೋದ್ಭವಾ ಪುನಃ .
ಸಂಸಾರಸಾಗರೋತ್ತಾರೇ ತಾತ ನೌಕಾಯತೇ ಖಲು .. 10..
ಸಮದೃಷ್ಟ್ಯಾ ವಿವೇಕೇನ ಸತ್ಸಂಗೇನ ಸ್ಥಿರೇಣ ಚ .

ಚಿತ್ತೇನ ನ ತದ್ವಿಚಾರೇಣ ಸುಲಭಂ ಪರಮಂ ಪದಂ .. 11..

ಯದ್ಭಾವಯತಿ ಚಿತ್ತೇನ ನರಃ ಸರ್ವಾತ್ಮನಾ ಸದಾ .

ತದೇವ ಜಾಯತೇ ಶೀಘ್ರಂ ಯಥಾ ಕೀಟೋ ಮೃದಾಲಯೇ .. 12..

ಸ್ಥಿರಾಸನೇ ಸಮಾಸೀನೋ ನಿಯಮ್ಯೇಂದ್ರಿಯಜಾಲಕಂ .

ಪಂಚಕೋಶಾನತಿಕ್ರಮ್ಯ ಶಾಂತೋ ಧ್ಯಾಯ ಚ ಸಂತತಂ .. 13.

ಸ್ವಯಂಪ್ರಕಾಶಮೇವಾಹಂ ಸಚ್ಚಿದಾನಂದಕೋಽದ್ವಯಂ .

ಬ್ರಹ್ಮಾಸ್ಮ್ಯಾಧಾರಭೂತಂ ಚ ವಿಶ್ವಕೋಶಸಮೂಹಯೋಃ .. 14..

ಇತ್ಯೇವಂ ಬ್ರಹ್ಮಾಸ್ಮ್ಯಾಭಾವಂ ತ್ವಂ ತೈಲಧಾರಾನಿಭಂ ಕುರು .
ಸ್ನಾಯನ್ನಶ್ನನ್ ಶ್ವಸನ್ ಗಚ್ಛನ್ ಸ್ವಪನ್ ಕ್ರೀಡಂಶ್ಚ ಸಂಲಪನ್ .. 15..

ಯಾವದ್ಬ್ರಹ್ಮಾವಬೋಧಂ ಹಿ ವಿಂದಸೇ ತಾವದಾಚರ .

ವಿಚಾರಂ ಬ್ರಹ್ಮಣೋಽಪ್ಯೇವಂ ಸದ್ವೃತ್ತಮೃಷಿಸಂಗತಿಂ .. 16..

ಅಹಂಬ್ರಹ್ಮಾಸ್ಮಿವಾಕ್ಯಸ್ಯ ಧ್ಯಾಯಂ ಧ್ಯಾಯಮನುತ್ತಮಂ .

ಯದರ್ಥಂ ಸತತಂ ಬ್ರಹ್ಮಾಕಾರವೃತ್ತಿಂ ಚ ಪುಷ್ಯಸಿ .. 17..

ಆತ್ಮಾಂತಃಕರಣಾಚ್ಛುದ್ಧಸತ್ತ್ವಾತ್ತರ್ಹಿ ಪ್ರಸಿದ್ಧಯತಿ .

ಬ್ರಹ್ಮಜ್ಞಾನಂ ಸ್ವಯಂ ಸರ್ವನಿಗಮಾಖಿಲಶೀರ್ಷಕಂ .. 18..

ಓಮಿತ್ಯೇಕಾಕ್ಷರಂ ಪ್ರಾಹುಃ ಪ್ರತೀಕಂ ಬ್ರಹ್ಮಣಃ ಪರಂ .

ತದೇವ ವ್ಯಾಹೃತಿಃ ಶಕ್ತೇಸ್ತ್ರಯೀಸಾರಶ್ಚ ವಿಶ್ರುತಃ .. 19..
ನಿರ್ಭಯಾಮರತಾತೀರಪ್ರಾಪಣೇ ತರಣಿಶ್ಚ ತತ್ .

ಧ್ಯಾಯತೋ ಭಕ್ತಿಭಾವೇನ ಪ್ರಣವಂ ವತ್ಸ ಸರ್ವದಾ .. 20..

ಅಭ್ಯಾಸೇನಾತ್ಮನೋ ಬ್ರಹ್ಮವಿಚಾರಂ ಸಹಜಂ ಕುರು .
ತದೈವ ತೇ ಮನಸ್ತಿಷ್ಠೇದಾತ್ಮನೋ ನಿಪುಣಂ ವಶೇ .

ನಶ್ಯಂತಿ ಮನಸೋ ಬ್ರಹ್ಮವಿಚಾರೇಣ ಮಲಾನಿ ಹಿ .. 21..

ಕೋಽಹಂ ಕುತೋ ಜಗಜ್ಜಾತಂ ಕಥಂ ಜನ್ಮಮೃತೀ ಪುನಃ .
ಬಂಧಮೋಕ್ಷೌ ಚ ಕಾವೇವಂ ಮೀಮಾಂಸಾಮನಿಶಂ ಕುರು .
ತದಾ ಹಿ ಶಾಶ್ವತಾನಂದಪದಂಯಾಸ್ಯಸಿ ಚಾಕ್ಷತಂ .. 22..

ಯದಿ ತೇ ಬ್ರಹ್ಮಸಂಲಿಪ್ಸಾ ಲಕ್ಷ್ಯತೃಷ್ಣಾಂ ವಿನಾಶಯ .

ದೂರೀಕರೋಷಿ ಚಾತ್ಮಾನಂ ವಿಷಯೇಭ್ಯೋ ಯಥಾಯಥಾ .

ತಥಾ ತಥಾ ತ್ವಯಿ ಬ್ರಹ್ಮತೇಜೋ ವತ್ಸ ಪ್ರದೀಪ್ಯತೇ .. 23..

ರಾಗದ್ವೇಷರುಷಾಽಹತಾಮಾನೈರ್ಯದಿ ನ ಮುಚ್ಯಸೇ .

ಪದ್ಮಾದ್ಯಾಸನ ಸಂವಿಷ್ಟೋಽಪ್ಯೇಕಾಹಂ ನೈವ ಶಕ್ನುಯಾಃ .
ಸಮಾಧಿಂ ತರ್ಹಿ ನಿರ್ವೇಷ್ಟಂ ಕದಾಪೀಹ ನಿಬೋಧ ತತ್ .. 24..

ವಿಲಾಪಯ ವಚಶ್ಚಿತ್ತೇ ಚಿತ್ತಂ ಬುದ್ಧೌ ಚ ಶೇಮುಷೀಂ .

ತತ್ಸಾಕ್ಷಿಣಿ ಪರಾಂ ಶಾಂತಿಮುಪಭುಕ್ಷ್ವ ತತಃ ಪರಂ .. 25..

ಸನ್ನಿಯಮ್ಯೇಂದ್ರಿಯಗ್ರಾಮಂ ಸದೋದ್ಯದ್ಭಾವನಾಂ ಜಹಿ .

ನಿಮಜ್ಜಯಮನೋಽನ್ತಸ್ಥೇ ಬ್ರಹ್ಮಣ್ಯೇವಮತಂದ್ರಿತಃ .
ಯೇನಾನುಭವಿತುಂ ಸ್ವಸ್ಯ ಬ್ರಹ್ಮಣೈಕ್ಯಂ ತ್ವಮರ್ಹಸಿ .. 26..

ಚತುಃಸಾಧನಸಂಪತ್ಯಾ ಯುಕ್ತೋ ವಾಚಂ ನಿಯಮ್ಯ ಚ .

ಸಂಹೃತ್ಯ ಸಕಲಾ ಆಶಾಃ ಶೃಣು ವೇದಸರಸ್ವತೀಂ .

ವಿಚಿಂತಯ ಶ್ರುತಂ ಸಮ್ಯಗ್ಧ್ಯಾಯಂಶ್ಚೈಹ್ಯಾತ್ಮವೇದನಂ .. 27..

ನಿರ್ವಿಕಲ್ಪೇ ಸಮಾಧೌ ಹಿ ಸುಬೋಧಂ ಬ್ರಹ್ಮ ನಿಶ್ಚಿತಂ .

ಬ್ರಹ್ಮಣ್ಯೇವ ವಿಲೀನೇ ಸ್ಯಾತ್ಸಮಾಧಿಃ ಶುದ್ಧಮಾನಸೇ .. 28..

ಪರೇ ಬ್ರಹ್ಮಣಿ ವಿಜ್ಞಾತೇ ನಿರ್ವಿಕಲ್ಪಸಮಾಧಿನಾ .

ಭಿದ್ಯತೇ ಹೃದಯಗ್ರಂಥಿಃ ಕಾಮೋಽವಿದ್ಯಾ ಚ ಕರ್ಮ ಚ .. 29..

ವಿನಾ ಸಂಪೂರ್ಣವೈರಾಗ್ಯಾತ್ಸಮಾಧಿಸ್ತೇ ನ ಸಿದ್ಧ್ಯತಿ .

ಸಮಾಧಿಂ ಚಾತ್ಮನೋ ಬೋಧೋ ವಿನಾ ತೇ ನೈವ ಜಾಯತೇ .

ಅಂತರಾ ಚಾತ್ಮಸಂವೇದಂ ಸಮ್ಯಙ್ಮೋಕ್ಷೋ ನ ಸಿದ್ಧ್ಯತಿ .. 30..

ಇತಿ ಸಪ್ತಮೋಽಧ್ಯಾಯಃ ಸಂಪೂರ್ಣಃ .

8ಜ್ಞಾನಾಜ್ಞಾನಸ್ವರೂಪಂ
Chapter VIII Ignorance and Wisdom

ಗುರುರುವಾಚ .

ಅಹಂ ಕಾಯೋಮದೀಯೋಽಯಂ ದೇಹಶ್ಚೇಯಂ ಸತೀ ಮಮ .

ಪುತ್ರೋಽಸೌ ಮೇ ಚ ವಿಪ್ರೋಽಹಂ ಸ್ಥೂಲೋಽಹಂ ಪಂಡಿತೋಽಪ್ಯಹಂ .

ಕೃಷ್ಣೋಽಹಮಿತಿ ಮನ್ಯೇತ ಯಃ ಸ ಬದ್ಧೋಽಜ್ಞ ಏವ ಚ .. 1..

ನಾಹಂ ದೇಹಸ್ತ್ವಹಂ ಸರ್ವವ್ಯಾಪ್ಯಮಯೋಽವಿಕಾರ್ಯಹಂ .

ಅಖಂಡಶ್ಚ ಸ್ವತಂತ್ರೋಽಸ್ಮಿ ಸಚ್ಚಿದಾನಂದ ಏವ ಚ .. 2..

ಸ್ವಯಂಭೂರ್ಬ್ರಹ್ಮ ಚಾಸ್ಮೀತಿಯೋ ಭಾವಯತಿ ತತ್ತ್ವವಿತ್ .

ಸ ಜ್ಞಾನೀ ಚ ಮಹರ್ಷಿಶ್ಚ ಸ ಮುಕ್ತೋ ಭವಬಂಧನಾತ್ .. 3..

ಕರ್ಮಾಕಾರ್ಷಮಿದಂ ಚಾಹಂ ಸೋಽಹಂಯಾಮಿ ಸುರಾಲಯಂ .

ಉಪಾಭುಜೀದೃಶಾನ್ ಭೋಗಾನ್ ಇತಿಯೋ ವೇತ್ತಿ ಸೋಽಬುಧಃ .. 4..
ನಾಹಂ ಕರ್ತಾ ನ ಭೋಕ್ತಾಪಿ ಸಾಕ್ಷೀ ಕೇವಲಮಸ್ಮಿ ತು .
ಕರೋತಿ ಪ್ರಕೃತಿಃ ಕರ್ಮೇತ್ಯಾಹಯಃ ಸ ಋಷಿರ್ಬುಧಃ .. 5..
ಇತಿ ಅಷ್ಟಮೋಽಧ್ಯಾಯಃ ಸಂಪೂರ್ಣಃ .

9ಪಂಚಕೋಶಃ
Chapter IX The Five Sheaths

ಗುರುರುವಾಚ .

ಅಸಾವನ್ನಮಯಃ ಕೋಶಃ ಪಂಚಭೂತಾತ್ಮಕಃ ಸ್ಮೃತಃ .
ಆದ್ಯಂತವಾನ್ ಜಡಃ ಕಾರ್ಯಸ್ತತ್ತ್ವಂ ನ ಪ್ರಾಣಕೋಶಕಃ .. 1..

ಮಲಸಾಂದ್ರೋಽಪ್ಯತೋ ನ ತ್ವಂ ಕೋಶೋಽಯಂ ಪಾರ್ಥಿವಾಂಗಭೃತ್ .

ತ್ವಮಸ್ಯ ವರ್ಷ್ಮಣಃ ಸಾಕ್ಷೀ ತದ್ರಹಸ್ಯಮಿದಂ ಶೃಣು .
ನಾಹಂ ಶರೀರಮೇವಾಸ್ಮಿ ಬ್ರಹ್ಮಾಹಂ ಕೇವಲಂ ತ್ವಿತಿ .. 2..

ಅಥ ಪ್ರಾಣಮಯಃ ಕೋಶೋ ರಜೋಗುಣಸಮುದ್ಭವಃ .
ಆಗಂತವಾನ್ ಜಡ ಕಾರ್ಯಸ್ತತ್ತ್ವಂ ನ ಪ್ರಾಣಕೋಶಕಃ .. 3..
ಅಸ್ಯ ಕೋಶಸ್ಯ ಸಾಕ್ಷೀ ತ್ವಂ ತದ್ರಹಸ್ಪಮಿದಂ ಶೃಣು .
ನಾಹ ಪ್ರಾಣಮಯಃ ಕೋಶೋ ಬ್ರಹ್ಮಾಹಂ ಕೇವಲಂ ತ್ವಿತಿ .. 4..

ಯೋಽಯಂಮನೋಮಯಃ ಕೋಶಃ ಸ ಚ ಸತ್ವಗುಣೋದ್ಭವಃ .
ಆದ್ಯಂತವಾನ್ ಜಡಃ ಕಾರ್ಯಸ್ತತ್ತ್ವಂ ನೈವ ಮನೋಮಯಃ .. 5..
ಅಸ್ಯ ಕೋಶಸ್ಯ ಸಾಕ್ಷೀ ತ್ವಂ ತದ್ರಹಸ್ಯಮಿದಂ ಶೃಣು .
ನಾಹಂ ಮನೋಮಯಃ ಕೋಶೋ ವಹ್ಮಾಹಂ ಕೇವಲಂ ತ್ವಿತಿ .. 6..

ಯೋ ವಿಜ್ಞಾನಮಯಃ ಕೋಶಃ ಸೋಽಪಿ ಸತ್ತ್ವಗುಣೋದ್ಭವಃ .
ಆದ್ಯಂತವಾನ್ ಜಹಃ ಕಾರ್ಯಸ್ತ್ವಂ ವಿಜ್ಞಾನಮಯೋ ನ ತತ್ .. 7..

ಅಸ್ಯ ಕೋಶಸ್ಯ ಸಾಕ್ಷೀ ತ್ವಂ ತದ್ರಹಸ್ಯಮಿದಂ ಶೃಣು .
ನಾಹಂ ವಿಜ್ಞಾನಕೋಶೋ ಹಿ ಬ್ರಹ್ಮಾಹ ಕೇವಲಂ ತ್ವಿತಿ .. 8..

ಯಆನಂದಮಯಃ ಕೋಶಃ ಸ ಚ ಪ್ರಕೃತಿಸಂಭವಃ .
ಅವಿದ್ಯಾಕರ್ಮಜನ್ಯೋಽಪಿ ವ್ಯಭಿಚಾರಿಗುಣಾನ್ವಿತಃ .. 9..
ಜಡಶ್ಚಾಯಂ ತ್ವಮಾನಂದಕೋಶೋ ನೈವ ಭವಸ್ಯತಃ .
ಅಸ್ಯ ಕೋಶಸ್ಯ ಸಾಕ್ಷೀ ತ್ವಂ ತದ್ರಹಸ್ಯಮಿದಂ ಶೃಣು .
ನಾಹಮಾನಂದಕೋಶೋಽಪಿ ಬ್ರಹ್ಮಾಹಂ ಕೇವಲಂ ತ್ವಿತಿ .. 10..

ಇತಿ ನವಮೋಽಧ್ಯಾಯಃ ಸಂಪೂರ್ಣಃ .

10ಜೀವನಮುಕ್ತಿರವಸ್ಥಾ
Chapter X The State of Jivanmukti

ಗುರುರುವಾಚ .

ಪದೇಽಕ್ಷರೇ ತುರೀಯೇಯೋ ಜೀವನ್ಮುಕ್ತಃ ಪ್ರತಿಷ್ಠಿತಃ .
ಸುಖದುಃಖಾದಿಭಿರ್ದ್ವಂದ್ವೈರ್ನ ಕದಾಪಿ ಸ ಪೀಡ್ಯತೇ .. 1..

ಆತ್ಮೀಯಸಚ್ಚಿದಾನಂದಸ್ವರೂಪೇಽನಾರತಂ ಸ ಹಿ .

ವಿಶ್ರಾಮ್ಯಾತಿತರಾಮೇವಂ ಸುಖೇನಾತ್ಮೇಚ್ಛಯಾಟತಿ .. 2..

ಶರೀರತ್ರಿತಯಾತ್ಕೋಶಪಂಚಕಾದಪ್ಯಹಂ ಪರಃ .
ಅವಸ್ಥಾತ್ರಯಸಾಕ್ಷೀ ಚ ಶುದ್ಧಚೈತನ್ಯಕೇವಲಃ .

ಇತ್ಯೇವ ಸಾಧುಸಂವಿತ್ತೇ ಜೀವನ್ನಪಿ ವಿಮುಕ್ತಿಭಾಕ್ .. 3..

ಆತ್ಮೈವ ಸರ್ವಭೂತಾನೀತ್ಯೇವಂ ಯಸ್ತು ವಿಜಜ್ಞಿವಾನ್ .

ಜೀವನ್ಮುಕ್ತಸ್ಯ ತಸ್ಯರ್ಷೇರ್ಮೋಹಃ ಶೋಕೋ ನ ಕೋಽಪಿ ವಾ .

ನ ವಿದ್ಯತೇ ದ್ವಿತೀಯೋಽಪಿಯತಸ್ತಸ್ಯ ಮಹಾತ್ಮನಃ .. 4..
ನಿರ್ದಗ್ಧಸರ್ವಕಾಮೋಯೋ ನಿಹತಾಹಂಕೃತಿರ್ಯತಿಃ .
ಅರೂಪಭೇದದೃಕ್ ಶಾಂತಃ ಸರ್ವಭೂತೇಷು ಯಃ ಸಮಃ .
ಮಾಯಾಽಜ್ಞಾನತಮೋಮುಕ್ತಃ ಸ ಪರಂ ಭಾಸತೇ ಮಹಾನ್ .. 5..

ಜೀವನ್ಮುಕ್ತಃ ಸದಾನಂದೇ ಪರಬ್ರಹ್ಮಣ್ಯವಸ್ಥಿತಃ .
ನಿರುದ್ಧಚಿತ್ತವೃತ್ತಿಶ್ಚ ಸ್ಫಟಿಕಸ್ವಚ್ಛಮಾನಸಃ .
ಸೋಽಹಂತ್ವಂಭೇದಭಾವೈಶ್ಚ ನೋಪಲಿಪ್ತಃ ಕದಾಚನ .. 6..

ವಿಮುಕ್ತೋಯೋಯತೀಂದ್ರಶ್ಚ ಜಿತಾಜ್ಞಾನಮಹಾರಿಪುಃ .
ಸದಾನಂದರಹಸ್ಯಜ್ಞಃ ಸ ಕರಾರ್ಪಿತಭೈಕ್ಷ್ಯಭುಕ್ .

ಮೂಲೇಷು ಶಾಖಿನಾ ಚಾಪಿ ಸ್ವಪಿತ್ಯಾನಂದನಿರ್ಭರಃ .. 7..
ಸ ಮಹರ್ಷಿರ್ನ ಲೋಕಸ್ಯ ಸ್ತುತಿನಿಂದೇ ಸಮೀಕ್ಷತೇ .

ಯಸ್ಯಾಪಿ ತಾಡ್ಯಮಾನಸ್ಯ ಶಾಂತಮೇವ ಮನಃ ಸ್ಥಿತಂ .. 8..

ಅನುಗೃಹ್ಣತಿ ಯಃ ಪಾಪಾನಾತ್ಮಪೀಡಾಕರಾನ್ಮುದಾ .

ಸರ್ವತ್ರ ಕೇವಲಂ ಸ್ವೀಯಮಾತ್ಮಾನಂ ಚಾನುಪಶ್ಯತಿ .. 9..

ಯಸ್ಯ ದುಃಖೇಷ್ವನುದ್ವಿಗ್ನಂ ಸುಖೇಷ್ವಪ್ರಮದೋಜ್ಜ್ವಲಂ .

ಮನಶ್ಚ ಸೋಽಪ್ಯಸಂದೇಹಂ ಜೀವನ್ಮುಕ್ತಃ ಪ್ರಕೀರ್ತ್ಯತೇ .

ಮನಸ್ತಸ್ಯ ಪ್ರಶಾಂತಂ ಚ ಬ್ರಹ್ಮಾತ್ಮೈಕ್ಯಾನುಭಾವತಃ .. 10..
ಜೀವನ್ಮುಕ್ತೋ ಹಿ ಸಂಸ್ಕಾರರೂಪಂ ಜಾನಾತಿ ವಿಗ್ರಹಂ .

ವಿದೇಹಮುಕ್ತಿಭಾಗನ್ಯೋ ನೇತಿ ಭೇದಂ ನಿಬೋಧ ತಂ .. 11..

ಇತಿ ದಶಮೋಽಧ್ಯಾಯಃ ಸಂಪೂರ್ಣಃ .

11ಬ್ರಹ್ಮೋಪದೇಶಃ
Chapter XI Brahma-Upadesha

ಗುರುರುವಾಚ .

ನ ತ್ವಂ ಕ್ಷರಮಿದಂ ಗಾತ್ರಂ ನಾಪೀದಂ ಚಂಚಲಂ ಮನಃ .
ನಾಪೀಂದ್ರಿಯಾಣಿ ಬುದ್ಧಿರ್ನೋ ನಾಪಿ ಕಾರಣವಿಗ್ರಹಃ .
ತ್ವಂ ವ್ಯಾಪಕಾಕ್ಷರಂ ಬ್ರಹ್ಮೇತೀದಂ ಬುದ್ಧವೈಧಿ ಮುಕ್ತಿಭಾಕ್ .. 1..

ತ್ವಂ ಪ್ರಜ್ಞಾನಘನೋ ಹ್ಯಾತ್ಮಾ ಬ್ರಹ್ಮ ತ್ವಂ ಚಿದ್ಘನಂ ತಥಾ .

ತ್ವಮಾನಂದಘನಶ್ಚಾತ್ಮಾ ತ್ವಂ ವಿಜ್ಞಾನಘನಃ ಪುಮಾನ್ .

ಅನುಬುಧ್ಯ ಪರಂ ತತ್ತ್ವಮೇತಚ್ಚ ಭವ ಮುಕ್ತಿಭಾಕ್ .. 2..

ಅಖಂಡೈಕರಸಂ ಬ್ರಹ್ಮ ತ್ವಂ ಚ ಚಿನ್ಮಾತ್ರಪೂರುಷಃ .
ಅಲಿಂಗಸ್ತ್ವಮನಂಗಾತ್ಮಾ ತ್ವಮರಾಗೋ ನಿರಂಜನಃ .
ಅನುಭೂಯ ಪರಂ ತತ್ತ್ವಮೇತಚ್ಚ ಭವ ಮುಕ್ತಿಭಾಕ್ .. 3..

ದೇಶಕಾಲಾತಿಗಸ್ತ್ವಂ ಚಾನಾದ್ಯಂತೋಽಗಶ್ಚ ನಿಃಸ್ಪೃಹಃ .
ಅವಿಕಾರ್ಯಮರೋಽಕರ್ಮಾ ತ್ವಮೇವ ಬ್ರಹ್ಮ ಕೇವಲಂ .

ಸಂವಿಜ್ಞಾಯ ಪರಂ ತತ್ತ್ವಮೇತಚ್ಚ ಭವ ಮುಕ್ತಿಭಾಕ್ .. 4..

ಅಭೇದ್ಯಸ್ತ್ವಮನಂಶೋ ಚ ನಿರ್ಜನ್ಮಮರಣೋಽವ್ಯಯಃ .
ಸ್ವತಂತ್ರಸ್ತ್ವಂ ಸ್ವಯಂಜ್ಯೋತಿರಮೇಯಸ್ತ್ವಂ ಸನಾತನಃ .
ಏತಬುದ್ಧ್ವಾ ಪರಂ ತತ್ತ್ವಂ ವಿಮುಕ್ತಿಂ ನಿರ್ವಿಶಾನಘ .. 5..

ತ್ವಮಾನಂದಮಯಃ ಸಾಕ್ಷಾತ್ಪುರುಷೋ ಬ್ರಹ್ಮ ಚಿನ್ಮಯಂ .

ಜ್ಯೋತಿರ್ಮಯಸ್ತ್ವಮಾತ್ಮಾ ಚ ಬುದ್ಧ್ವೇದಂ ಭವ ಮುಕ್ತಿಭಾಕ್ .. 6..

ಕಾಯತ್ರಯಾಚ್ಚ ಭಿನ್ನಸ್ತ್ವಮನ್ಯಸ್ತ್ವಂ ಕೋಶಪಂಚಕಾತ್ .

ಅವಸ್ಥಾತ್ರಯಸಾಕ್ಷೀ ತ್ವಮೇತಬುದ್ಧ್ವೈಧಿ ಮುಕ್ತಿಭಾಕ್ .. 7..

ದೋಷಕ್ಷಯವಿನಿರ್ಮುಕ್ತೋ ಭೇದರೋಗವಿವರ್ಜಿತಃ .
ಅಜರಾಪರಿಣಾಮಸ್ತ್ವಂ ಚೈತಬುದ್ಧ್ವೈಧಿ ಮುಕ್ತಿಭಾಕ್ .. 8..

ಸರ್ವೇಷಾಮಂತರಾತ್ಮಾ ಯಚ್ಚಾನಾದ್ಯಕ್ಷರಮವ್ಯಯಂ .

ಅಮೇಯಂ ಪರಮಂ ವಸ್ತು ಬ್ರಹ್ಮಾವಾಙ್ಮನಸಾಸ್ಪದಂ .

ತದ್ಬ್ರಹ್ಮೈವ ತ್ವಮಸ್ಯಂಗ ಧ್ಯಾಯಂಸ್ತನ್ಮುಕ್ತಿಭಾಗ್ಭವ .. 9..

ಇತಿ ಏಕಾದಶೋಽಧ್ಯಾಯಃ ಸಂಪೂರ್ಣಃ .

12ಆತ್ಮಾನುಸಂಧಾನಂ
Chapter XII Realisation of the Self

ಗುರುರುವಾಚ .

ಕಚ್ಚಿದ್ವಿನಷ್ಟೋಮೋಹಸ್ತೇ ಕಚ್ಚಿತ್ತೇ ಗಲಿತಂ ಭಯಂ .

ಸಾಂಪ್ರತಂ ವತ್ಸ ಸಂದೇಹೋ ನಿರಸ್ತಃ ಕಚ್ಚಿದೇವ ತೇ .. 1..

ಕಚ್ಚಿತ್ತ್ವಂ ಸಚ್ಚಿದಾನಂದಸ್ವರೂಪೇ ಹ್ಯವತಿಷ್ಠಸೇ .

ಇದಾನೀಮಾತ್ಮನೋ ಯಸ್ಮಾದ್ರಹಸ್ಯಂ ಪರಮಂ ಮಯಾ .

ವೇದಾಂತಸ್ಯ ತವಾಖ್ಯಾತಂ ಸಾರಭೂತಂ ತ್ರಯೀನಿಧೇಃ .. 2..
ಶಿಷ್ಯ ಉವಾಚ .

ಭಗವನ್ನಧುನಾತ್ಮಾನಂ ಗುರೋ ಜಾನಾಮಿ ನಿಶ್ಚಿತಂ .

ಅಹಮೇವ ಸ್ವಯಂಜ್ಯೋತಿರದ್ವಯಂ ಚಾವಿಕಾರಿ ಚ .. 3..

ಅರೂಪಂ ಶಾಶ್ವತಂ ವಿಶ್ವವ್ಯಾಪಕಂ ಕೇವಲಂ ವಿಭೋ .

ಅಖಂಡೈಕರಸಂ ಬ್ರಹ್ಮ ತೇಜೋರೂಪಮಹಂ ಪರಂ .. 4..

ಬ್ರಹ್ಮಾಹಂ ಸಚ್ಚಿದಾನಂದಂ ಶುದ್ಧೋಽಹಮಮರೋಽವ್ಯಯಃ .
ಅಮೇಯೋ ನಿರ್ಭಯೋಽಕಾಲೋ ವಿರಕ್ತೋ ಗತಿವರ್ಜಿತಃ .
ಅದೇಹಚಿತ್ತಸಂಬಂಧೋ ನಿಷ್ಕರ್ಮಾಹಮತೀಂದ್ರಿಯಃ .. 5..
ನಮಸ್ತೇ ಭಗವತ್ಪಾದ ತ್ವಯಾಹಂ ಪರಿರಕ್ಷಿತಃ .
ಸಂಸಾರಚಕ್ರತೋ ಘೋರಾತ್ ತ್ವತ್ಪ್ರಸಾದೇನ ಶಾಶ್ವತಃ .. 6..
ಆನಂದಶ್ಚಾಮೃತತ್ವಂ ಚ ಸಂಸಿದ್ಧಮಧುನಾ ಪ್ರಭೋ .

ಸಂದೇಹಾಜ್ಞಾನಸಮ್ಮೋಹಾಃ ಸರ್ವೇ ಮೇ ವಿಲಯಂ ಗತಾಃ .
ಪ್ರಣಾಮಾಃ ಕೋಟಿಶಃ ಸಂತು ಭಗವಸ್ತೇ ದಯಾನಿಧೇ .. 7..

ಗುರುರುವಾಚ .

ಯಇಮಾಂಮೋಕ್ಷಗೀತಾಂ ಚ ನಿತ್ಯಮೇಕಾಗ್ರಮಾನಸಃ .
ಪ್ರಯತಶ್ಚ ಯುತೋ ಭಕ್ತ್ಯಾ ಪಠನೇವಾನುತಿಷ್ಠತಿ .. 8..

ಉಪದಿಷ್ಟಾನಿ ಸರ್ವಾಣಿ ಸೋಽಮೃತತ್ವಂ ವ್ರಜೇಲ್ಲಘು .
ಆನಂದಂ ಶಾಶ್ವತಂ ಚಾಪಿ ಪರಮಾಂ ಶಾಂತಿಮವ್ಯಯಾಂ .

ಯತ್ರಾಸ್ತೇ ಬ್ರಹ್ಮಜಿಜ್ಞಾಸಾ ತತ್ರ ಸ್ಯುಃ ಶಾಂತಿಸಂಪದಃ .. 9..
ಇತಿ ದ್ವಾದಶೋಽಧ್ಯಾಯಃ ಸಂಪೂರ್ಣಃ .
ಇತಿ ಸ್ವಾಮೀ ಶಿವಾನಂದವಿರಚಿತಾ ಅದ್ವೈತವೇದಾಂತತತ್ತ್ವಜ್ಞಸಾರದರ್ಶಕಾ
ಮೋಕ್ಷಗೀತಾ ಸಮಾಪ್ತಾ .
ಓಂ ಶಾಂತಿಃ ಶಾಂತಿಃ ಶಾಂತಿಃ ..
Thus ends Moksha Gita which gives the essence of

the Advaita Vedanta Philosophy.

Hari OM Tat Sat!

OM Shanti! Shanti!! Shanti!!!

Encoded and proofread by PSA Easwaran

